
Lasarte-Oriako Udalbatzarrak
ohiko bilkura egin zuen atzo
jendaurreko ekitaldian. Bertan
Baltasar Garzonek EAE-ANV
alderdiaren jardueren etetea
eskatzen duen autoa bozkatu
zuten. Garzonen aginduak
aurrera egin zuen alderdi sozia-
listaren 8 zinegotzien eta PPko
zinegotziaren babesarekin.
ANV, EAJ eta EB alderdiek kon-
tra bozkatu zuten eta EA eta
LOHPak abstenitu egin ziren.

Atzo goizean udaletxean buru-
tu zen udalbatza berezia izan-
go zela igarri zitekeen, izan ere
ohi baino jende gehiago zego-
en batzar-aretoan eta bi telebis-
ta kateetako kamarak
baitzeuden bertan. Eguneko
gai-zerrendan sei gai hizpide
zituzten arren, seigarrenak,
Garzonen autoak, erakarri
zuen zinegotzien, prentsa eta
herritarren ikusmira. Auzitegi
Nazionaletik jasotako Garzo-
nen autoan oinarrituz, Alkate-
tzak udalbatzarrari ondorengoa
jakinarazi zion,  autoak EAE-
ANV udal-taldearen jarduerak
etetea derrigortzen duela. Bes-
tetik, alderdiaren jardueren ete-
tearen ondorioz, EAE-ANVko
ordezkariak adskribitu gabeko
zinegotziak izatera igarotzen
direla. Azkenik, zinegotziek 5
eguneko epea dutela zein
Batzorde Informatiboetan parte
hartu nahi duten Alkatetzari
idatziz jakinarazteko.

Ana Urchueguiak gogorazi
zuen berak legea aplikatzen
duela eta EAE-ANV-k talde
politiko bezala udaletxe hone-
tan eskubide guztiak galtzen
dituela. “Badakizue zergatik
suspenditzen zaizuen”, esan
zien Alkateak ezker abertzale-
ko zinegotziei, “ETAren terroris-
moa ez gaitzesteagatik. Aukera

daukazue publikoki ETA gai-
tzesteko baina ez duzue egiten.
Zuek jakingo duzue zergatik”.

Abstentzioen arrazoiak
Alderdi bakoitzak bere bozka-
ren zergatia azaldu zuen. Jexus
Izetak garbi utzi zuen EA ilega-
lizazio guztien aurka dagoela,
baina kasu honetan erabakia
auto batean oinarritzen denez,
bera honen aurrean absteni-
tzen dela. Herritarren Platafor-
mako Ana Isabel Prieto ere
abstenitu zen: "erabaki judizial
honek ez du eztabaidarako
aukerarik ematen, men egitea
beste aukerarik ez du eskain-
tzen. Legedia errespetatuko
dugu beti, gustukoa izan edo
ez". Gero ANVko zinegotziak
animatu zituen herriaren alde
lanean jarraitzera.

Kontrako bozkak
Estitxu Alkortak, EAJko zinego-
tziak, ANVko ordezkariak zine-

gotzi izateko eskubide guztia
dutela eta Garzonen autoaren
kontra daudela azaldu zuen.
Ezker Batuako eta gobernu tal-
deko Ricardo Ortega ere, auto-
aren aurka azaldu zen:
“autoaren edukia ez dugu guz-
tiz ezagutzen, datuak falta dira.
Autoak ez du zehazten Lasarte-
Oriako ANV taldea ilegalizatu
behar denik eta zinegotzieak
ezagututa argi dago komisioe-
tan egongo direla, beraz ez du
zentzurik epe bat irekitzeak eta
idatziz jakinaraziarazteak.”
Gainera ez du ulertzen Alkate-
tzaren iritzi aldaketa, izan ere
otsailetik ezagutzen zen autoa-
ren existentzia.

Encinas, PPko zinegotzia-
ren hitzetan: “legislatura osoan
zehar hamaika bider eskatu
dut ANV taldeari baliabide
guztiak kentzeko. Ez du Gar-
zonek etorri beharrik ANV tal-
dekoak ETA-Batasuna direla
esatera. Hori badakigu”. Alka-

teari zuzendu zitzaion esateko
gobernu taldeko Ricardo Orte-
ga ETA-Batasunaren defenda-
tzaile bezala aritu zenez gero,
berak ondo pentsatuko lukeela
Rikardorekin gobernu taldean
jarraitu ala ez.

Joxe Goikoetxeak, ANVko
zinegotziak, PPko zinegotziari
gogoratu zion Garzonek ez
dituela ETArekin lotzen, beraz,
Encinas-en hitzak aktatik ken-
tzeko eskatu zion. Encinasek
ez zuen honekin bat egin eta
esandakoa berretsi zuen.

"EAE-ANVren aurkako
beste eraso baten aurrean"
daudela esan zuen Goikoe-
txeak eta gogorarazi zuen
euren eserlekuak "lasarteoria-
tarrek emandako bozken
ondorio direla", honen harira,
"herriarekin eta herriarentzat
hartu genuen lanerako kon-
promisoa berresten dugu,
traba eta inposaketa guztiak
gaindituz".•

Urchuegiak berak legea betetzen duela esan zien ezker abertzaleko ordezkariei.

EAE-ANV udal taldearen
jarduera eten dute

PSE-EE eta PP alderdien bederatzi botoei esker aurrera atera da Baltasar Garzonek proposatutako autoa❑



Ostirala, 11
Gil, K. Nagusia 24,
Tel.: 943 361529
Larunbata, 12
Rodriguez, K. Nagusia 42 atzea
Tel.: 943 361774
Igandea, 13
Rodriguez, K. Nagusia 42 atzea
Tel.: 943 361774
Astelehena, 14
Acha-Orbea, Hipodromo et. 6
Tel.: 943 363549
Asteartea, 15
Urbistondo, San Frantzisko 1
Tel.: 943 366567
Asteazkena, 16
Acha-Orbea, Hipodromo et. 6
Tel.: 943 363549
Osteguna, 17
De Miguel, Kale Nagusia 32
Tel.: 943 371151

Osasuna /
Larrialdiak
Osasun Zentroa  . . .943 007960
DYA . . . . . . . . . . . . .943 370000
Gurutze Gorria  . . .943 363953
Udaltzainak  . . . . . . .943 362442
Ertzaintza  . . . . . . . .943 288888
SOS Deiak  . . . . . . .112

Udala
Erregistroa  . . . . . . .943 376055
Euskarako Zerbitzua 943 376184
Kiroldegia  . . . . . . . .943376182
Kulturetxea  . . . . . . .943376181
Bakezko epaitegia  . .943371629
Zerbitzu Sozialak  . .943376179
Zentro Zibikoa  . . . .943363958
KIUB  . . . . . . . . . . . .943361605
Udal euskaltegia  . . .943361621
Obrak eta
zerbitzuak  . . . . . . . .943 376180

TelefonoakGuardiak

Eskaintza
inmobiliarioak

• Jakan alokairuan bi logela duen
apartamentua, uztaila eta abuz-
tuan. Urbanizazioak igerilekua
du.Tel.: 639 659583.

• Urbarten garaje marra bat alo-
katzen da.Tel.: 943 363524 (Juli)

Salerosketak
• Bizikleta bat erosiko nuke 7
urtetako neskato batentzat.
Tel.: 605 770436.

• Converse All Star Chuck Taylor
(arrosak) 36ko zenbakia saltzen
ditut. Estreinatu gabe bere kaxan
35 eurotan (Forumen-59 euro-
tan).Tel.: 647 995 050, Mikel..

• Volswagen California T-4 , 2,5
TDI autokarabana salgai.
2000.urtekoa, guztiz ekipatua
oso egoera onean.
Tel: 649 895858 / 650 422607.

• Bruce Springsteenen uztailaren
15eko kontzerturako 87 tako 2
sarrera salgai.Tel.: 607 640030.

• Logela bateko altzariak saltzen
dira.Armairu handi bat, ohea
(kanapea) eta bi gau-mahai.
Tel.:943 362213 

Lan-eskaintzak
• Ile-apaindegi batean lan egiteko
pertsona bat behar dute.
Tel.. 615 781116

• Neska bat behar da logelak gar-
bitzeko, Barazar ostatuan. Goize-
tik 2 ordu egunero.
Tel.: 943 363358.

Lan-eskariak
• Magisteritza egiten ari den
neska bat eskaintzen da udan
haurrak zaintzeko eta ikaskete-
tan laguntza emateko. Euskara,
gaztelera eta ingelesa menpera-
tzen ditu.Tel.: 696776809

• Neska arduradun eta esperien-
tziadun batek etxeko garbiketak
egiten, haurrak edo adinduak
zaintzen lan egingo luke. Berehala
hasteko prest.Tel.: 627 764106.

• Lasarte-Oriako mutil gazteak
abuztuan lana egingo luke. Hos-
teleritzan lanean ibilia eta autoak
gidatzeko baimenarekin.
Tel.: 677 163751

Bestelakoak
• Etxean botatzeko dauden mue-
ble zaharrak hartzen dira: ohea,
armairuak... Tel.: 677868172

Oharretarako:

Azoka txikia

Bai, san Ferminetan gaude.
Joan dira gure san Pedroak
ere, baita san Joanak eta
beste san asko... Beno joan
ez dira joan zeren, nire
amaren arabera, ba dirudi
santu guztiak udakoak dire-
la, hainbeste izanik santuen
izenak erabiliz, egiten ditu-
gun festa eta jaiak. Zergatik
ordea hainbeste santuren
izenak jai egun hauetan?
Garbi dago nondik gatozen,
zer nolako girotan sortu eta
hedatu ziren jai horiek eta
zer nolako ukitua eman
nahi izan zitzaien, bere
garaian, baina gaur gauzak
zeharo bestelakoak dira,
izenak izen.

Jaiak herriarenak izan
behar dute eta herritarrak
era guztietakoak gaude. Iri-
tzi, gustu, adin, tenple,
sexu, hizkuntza, ohitura....
oso desberdinekoak eta
gero eta desberdinagoak
izango gara gainera. Beraz
zer jai eta nola jai hausnar-
tzea gero eta beharrezkoa-
goa gertatuko da. Zeren
inguruan egin behar da jaia?
Ideologia bati edo besteari
lotu behar al da jaia? Udala-
ri eta bertan dauden zinego-
tzi eta taldeei? Herriko festa
antolatzaileei? Enpresaren
bati utzi beharko al dizkio-
gu jaien antolamendua? Jaia
beraren nondik norakoak
sakondu beharko genituzke
eta giza mailari dagokion
jaia egiteko eran, elkar har-
turik, gauzak bideratu. 

San Fermin jaien arda-
tza garbi dago, zezenak
(entzierro eta abarrekin).
Donostiako San Sebastián
jaiarena ere bai, danborra-
da. Gasteizen Zeledoia, Bil-
bon Mari jaia..., beno
bakoitzak badu bere izaera
eta landu dute hari bat. Eta
hemen, gure artean, ez ote
dugu zerbait gehiagoren
beharrik? Zein da gure ere-
dua? Nori begira ari gara
gauza hauetan?

Neure kabuz

San Ferminak jai

Zorion-agurrak

Jaiotzak

Nora Hernandez Sorondo,
uztailaren 5ean.
Naroa Prieto Pindado,
ekainaren 29an.
Iker Adan Liste,
ekainaren 28an.
June Santos Ortega,
ekainaren 25ean.
Asier Valdivia Minguez,
ekainaren 21ean.
Noa Rezola Hernandez,
ekainaren 19an.

Heriotzak

Mª Purificacion Lopez Cuesta,
ekainaren 26an 79 urte zitula.
Andres Herrero Prieto, uztai
laren 7an 75 urte zituela.
Mari Jose Andueza Zubiria,
ekainaren 28an 48 urterekin.
Maria Urdaniz Maritorena,
ekainaren 26an 76 urte zituela

Unax eta Garazi
Zorionak, desiatzen nago elkarrekin ospatzeko!
Bi muxu handi Ane Mirenen partetik.

Josean eta Ioritz
Familia guztiaren parte-
tik muxu bat zuen
lehenengo urtebete-
tzean.

Irene
Zorionak eta hamar
muxu. Ondo pasa fami-
liarekin, Garazi, Patxi
eta Piliren partetik.

Udane
Zorionak amona,Aritz ,
Nahikari izeba-osaben
partetik.Txokolatezko
muxu goxo bat.

Unai
Zorionak lehengusua,
osaba-izeba eta aiton-
amonen partetik.

Xabier Andonegi

Xabier
Zorionak polita! Fami-
liaren partetik ondo
pasa.

Gorriti
Zorionak eta ondo
pasa zure urtebete-
tzean. Zure lagunen
partetik.

Hizkuntz Eskola
Donostiako Hizkuntza eskolak
euskal filologian lizentziadun
pertsona bat behar du. Interesa
duenak bere curriculuma 5172
Posta-kutxa, 20080 Donostira
bidali beharko du.

Antzerki Feria
Uztailaren 8tik 12ra bitartean,
estreinaldi eta dantza-ikuskizun
ugari bilduko da Donostiako
kaleetan eta bertako antzoki
ezberdinetan.

Gazte
Informazioa

Manuel Lekuona kulturetxea 
Geltoki Kalea 18 
Tel.: 943 376181

Ander eta Leire
Zorionak eta marrubiz-
ko muxuak denon par-
tetik. Ondo-ondo pasa!



Asteko albisteak

Ana Urchuegia alkatearen
ustez 2005-2016 urteetarako
Jaurlaritzak duen Errepideen
Plangintza Orokorra kaltega-
rria da Lasarte-Oriarentzat eta
zenbait aldaketa proposatu
ditu. Plangintzaren aurrerape-
nean N-1 errepidea Oriako
gasolindegi parean birmolda-
tzeko egitasmoa jasotzen da
eta alkateak ez du egoki ikus-
ten. Bere ustez, beharrezko
neurriak dira batetik Andoain
eta Lasarte-Oria arteko errepi-
dea Oria ibai ezkerraldera era-
matea; bestetik Usurbil aldera
beste irteera bat egitea, hau da,
N-1 eta N-634 artean lotura
berria Zubietan barrena, eta
azkenik bi errepide hauek
lotzea, Oriako bidegurutzetik,
Txikierdiko lotura berriraino.

2005-2016 urte aldirako Eus-
kadiko Errepideen Bigarren
Planaren Berrikusketaren
Aurrerapenari erantzun dio
Lasarte-Oriako Udalak. Erre-
pide Plangintza berri horren
aurrerapenean jaso dira
Donostiako Bigarren Ingurabi-
dea eta N-1 errepidearen bir-
moldaketa Oriako
gasolindegiaren parean. Bi

iharduerek eragina dute
Lasarte-Orian eta iradokizun-
idatzi bat aurkeztu du Uda-
lak. Proposamenean Ana
Urchuegiak adierazten due-
nez, "Plan Orokorrean jaso
dena aplikatzea kaltegarria da
Lasarte-Oriarentzat". Bere
ustez, "momentu honetan N-1
errepideko trafikoarengatik
jasaten duen egoera ez da
hobetuko, baizik eta kontra-
koa, izan ere, hiri-ingurua
zeharkatzen trafiko intentsita-
te handiagoa jasango duen
Gipuzkoako udalerri bakarra
izango da".

Hiri zeharbidea
Urchuegia alkatearen ustez,
2016ra arte abian izango den
plangintzaren aurrerapen
dokumentuak jaso beharko
lituzke "Donostiako Eremu
Funtzionaleko Lurralde Plan-
gintza Partzialak aurreikusita-
ko asmoak". Aipatutako
plangintza honetan aurreikus-
ten den errepide eredu alter-
natiboari kasu eginez gero,
N-1 errepideari, Lasarte-Oria-
tik pasatzen den tartean, Hiri
Zeharbide izaera emateko
aukera zabalduko litzateke,
"orain jasanezina den egoera
zuzenduz".

Kasu horretan hartu beha-
rreko neurriak izango lirateke
Urchuegiaren iritziz, batetik,
Andoain eta Lasarte-Oria arte-
ko bidea birmoldatzea, erre-
pidea Oria ibaiko
ezkerraldera zabalduz. Beste-
tik, Zubietatik barrena lotura
berri bat egitea N-1 eta N-634
artean. Eta, azkenik, lotura
berri bat aipatutako bi errepi-
de horien artean Oria ibaia-
ren ezkerraldetik, Oriako
bidegurutzetik Txikierdiko
lotura berriraino, Zubietatik.
Horrela irtenbidea emango
litzaieke etorkizuneko Zubie-
tarako sarbideei.

Zarataren aurka
Urchueguiak idatziko beste
puntuetako batean adierazi
duen moduan, Lasarte-Oria
Ingurumen Hobekuntza egi-
tasmoan sartu den arren,
"neurriak ez dira nahikoak".
"Zarata zuzentzeko beharra
jasota badago ere, neurriak ez
dira esplizituki jarri Inguru-
men-Inpaktuko Ebaluazio
Bateratuan, ez dute aplikazio
egutegi bat Planaren barne
(2005-2016) eta, horretara
zuzendutako aurrekontua ez
da nahikoa Planaren beraren
ingurumen helburuak betetze-

ko". Beraz, zarata handiari
aurre egiteko neurriak ez dira
zehazten, ez dute 2016ra
bitarteko plangintzan egutegi
konkreturik eta ez da diru
nahikoa bideratu, ezta plan-
gintzan bertan aurre ikusten
diren helburuetara iristeko
ere.

Lurrazpitik
N-1a Lasarte-Oria erdi erditik
pasatzeak buruhauste, arazo,
eragozpen edota traba ugari
eragiten ditu. Oro har, Udale-
ko talde politiko guztiak bat
egiten dute horretan, baina
korapilo hori askatzeko pro-
posamen ezberdinak izan
dira.

Urchuegiak, Oria ezkerral-
dean eta Zubieta inguruan
saihesbide, errepide eta lotura
berriak egitea proposatzen
duen bitartean, Udaleko
ezker abertzaleko ordezka-
riek, aurrekontuei buruzko
zuzenketa egiterakoan, N-1
lur azpitik bideratzen propo-
satu zuten. Horrela herria ez
litzateke bitan banatuta izan-
go eta espazio handia irabazi-
ko litzateke herrian,
atsedenleku, pasealeku, apar-
kaleku, espazio berde edo
beste edozerentzat.•

Herriaren inguruan errepide berriak
proposatu ditu Urchuegia alkateak

❚ Jaurlaritzaren errepide-plangintza orokorrari erantzunez zenbait eskaera egin die.
❚ Batetik Andoainera doan bidea Oria ibaiko ezkerraldetik birmoldatu nahi du eta
bestetik Zubietatik barrena Usurbilera lotura berria egiteko eskatu du alkateak.

Gidatze
eraginkorrari
buruzko ikastaroa

Lasarte-Oriako Udalaren Ingu-
rumeneko, Kontsumoko, Mer-
kataritzako eta Sanitateko
Departamentuak Mugikorta-
sun Iraunkorraren Astearen
barruan, egoki gidatzeko ikas-
taroa eskainiko du irailaren
22an, 16:00etatik 20:00etara.
Ikastaroaren helburua erregai
gutxiago kontsumitzea, ingu-
rumena gutxiago kutsatzea,
erosoago gidatzea eta errepi-
deko arriskuak gutxitzea da.

Lau ordutako iraupena izan-
go du ikastaroak: lehenengo
orduan ikasle bakoitzak ibilbi-
de bat egingo du, eta gidatzeko
era, abiadura eta kontsumoa
aztertuko zaizkio bidean; ondo-
ren, egoki gidatzeko ezagutza
teorikoa jasoko dute bi orduz,
eta azkenik, hasieran egindako
zirkuitu bera egingo dute ikasi-
takoa praktikan jartzeko. Horre-
la, egindako kontsumoa eta
batez besteko abiadura aldera-
tuko zaizkie.

Ikastaroan parte hartu nahi
duenak Ingurumeneko, Kontsu-
moko, Merkataritzako eta Sani-
tateko departamentuan edo
943-376055 telefono zenbakia
eman behar du izena uztailaren
8tik irailaren 5era bitartean.
Dena den, izena lehenbailehen
ematea komeni da, parte har-
tzaileen kopurua mugatua
denez, inskripzio ordenak izan-
go baitu lehentasuna.•

Lasarte-Oriako
Udaleko Lan
Eskaintza Publikoa
Lasarte-Oriako Udalak onartu
du dagoeneko 2008ko Lan
Eskaintza Publikoa. 14 lan-
postu izango dira guztira eta
horien oinarriak Gipuzkoako
Aldizkari Ofizialean argitara-
tuko dituzte uztailaren 1 eta 4
bitartean.

Karrerako Funtzionarioen
eskaintza osatzen dute udal-
tzain sei lanpostuk eta obreta-
ko arduraduneko batek.
Lan-kontratuko Langileei dago-
kienez, lanpostu hutsak dira 1.
mailako Ofizial pintatzaile bat,
2. mailako bi Ofizial igeltsero,
pintatzaile laguntzaile bat eta
igeltseroaren hiru peoi.

Lanpostu hauetakoren bat
eskuratzeko interesa duten
pertsonek informazio gehiago
eskatu dezakete 943 376055
telefono zenbakian. Instan-
tziak aurkezteko epea abuz-
tuaren erdialdean amaituko
da gutxi gorabehera. Informa-
zioa eskuragarri izango da
prozesu osoan zehar Udaleko
webgunean (www.lasarte-
oria.org), LEP/OPE atalean.

Proba ezberdinak 2008ko
urrian egiten hasiko dira.•

N-1 errepidean Jaurlaritzak proposatutako birmoldaketa ez da Urchuegia alkatearen gustukoa eta  zenbait aldaketa proposatu ditu,



Helena FERRERAS

Nolatan aktore lanetan horrela-
ko laburmetrai batean?
Deitu zidatelako. Josu Martinez
eta Txaber Larreategi dira zuzen-
dariak, ikus-entzunezko ikasketak
egiten ari dira eta karrera bukae-
rako proiektua da lan hau. Esfor-
tzu bat egin dute talde baten
artean. Egia esan, Josu aspaldida-
nik ezagutzen dut. Bilbon saioa
genuela behin, telefonoz deitu
zidaten, Josu gure jarraitzaile
sutsua zen. Nigana etorri zen
duela hamazazpi urte edo bere
aitarekin marrazki bat ekartzera,
marrazki hori oraindik daukat
etxean gordeta, enmarkatuta,
orduan berak bost bat urte izango
zituen. Geroztik ez dut berriro
ikusi baina, bere izenarekin gera-
tu nintzen, Euskadi Irratian aritzen
da arratsaldeko saioan gitarra
jotzen, Martin telesailean ere age-
rraldiak egin ditu, Kuban ibili da
ikasten, bertsolaria ere bada, eza-
guna egin da, saltsa horretan
dabil. Beti izan du nirekiko harre-
man hori. Ordudanik ez nuen
berriro ikusi baina nik bere ibilbi-
dea jarraitu dut eta deitu zida-
nean harrituta geratu nintzen,
esan nion bere ibilbidea jarrai-
tzen nuela eta bere marrazkia
oraindik gordeta nuela... Eta
beno, paper hau eskaini zidan,
polizia baten papera da, euskalte-
gi batean ikasten ari den polizia
batena. Baiezkoa eman nion
laguntasunagatik eta egia esan
guretzat polita da ohiko lanetik
kanpo horrelako gauzak egitea,
opari bat bezala jaso nuen gonbi-
dapena.

GAL eta ETAren inguruko isto-
rioa bada ere ez da izenik aipa-
tzen laburmetraian, ez da?
Aipatzen du "el MAL", Movi-
miento Antiterrorista de Libera-
cion. Aktore lanetan Isidoro
Fernandez eta Asier Ormazak
poliziaren papera egiten dute,
Isidoro Fernandez polizia azka-
rra da, Asier Ormaza polizia
gogorra da eta ni euskara ikasten
ari den polizia gajoa. Bahiketa
errebindikatzen dutenean zein-
tzuk diren galdetzean movimien-
to antiterrorista de liberacion
esaten dute eta orduan "sois el
MAL" erantzuten diote eta "ez,

ez, el MAL ez", ah beno bai "el
MAL". Kortoa Segundo Mareyren
bahiketan oinarritzen da, eta
kasu honetan Segundo Marey
eroetxetik ateratako eroa da eta
poliziak ez dira konturatzen
lotuta eta ganbaran daukatenean
eta galdeketa egiten hasi arte
erratu egin direla.  Ero honek
dena nahasten du bahiketan,
gainera Madrilen Mister X delao-
ak dago, Felipe Gonzalez da
baina bere izena ateratzen den
bakoitzean "pi" bat entzuten da.
Laburmetraiak agerian utzi nahi
du estatu terrorismoaren pasarte
bat eta gure historian egun ere
beste era batean baina presente
dagoena.

Umore bitartez baina gertaera
tragikoa da kontatzen dena.
Umore klabean kontatzen du
bai baina bere karga duen
komedia da. Orozkoko baserri
batean grabatu genuen, hiru
egunetan han egin genuen lo,
esperientzia oso polita izan
zen. Isidoro, Asier eta Ander

Lipusekin, eroarena hain ondo
egiten duena, eta jende gazte
hori ere ezagutzea. Bukatu
genuenean parte hartzea esker-
tu zigutenean nik esan nien bai
Txaberri, bai Josuri orain karre-
ra bukatuta, mutil azkarrak
direla eta ilusioa dutela irudi-
tzen zaidala korto hau umore
klabean egin duten moduan
aukera dutenean aurrerago, gai
honek luzemetrai bat merezi
duela. Euskal Herriko historia
kanpotarrek eta garaituek ez
dute kontatzen, azkenaldian
ikusi dugu gutaz istorio asko
egiten direla baina beti besteek
kontatuta, Madriletik, hango
produktoreek eta hango dirua-
rekin. Orduan esan nien ea
egunen batean aukera duten
luzemetrai bat egiteko historia
beste era batean kontatzeko.

Politika gaia gehiagotan tratatu
dute lanetan ezta? Badirudi
esparru hori gustuko dutela.
Bai,beraiek bere kezkak dituz-
te. Artea eta kulturan ere komu-

nikazioa ematen da, bai bertso-
laritzan, kantagintzan, antzerki-
gintzan... estetika berezi
batekin egiten da baina komu-
nikazioa da. Gure herrian
badago kultura eta hauek kasu
honetan gai hau aukeratu dute.
Nahiz eta gai garratza izan
umorez kontatuta dago eta
espero dugu ikusteko aukera
izango dugula, MALen garai
hori gogoratzeko aukera izango
dugu. Hemen, Lasarte-Orian
Garraxi Ixilak antzerki lana
egin da memoria historikoaren
inguruan eta gerra garai hura
gaizki itxi zen bezala GALena
ere hor gelditu da inpunitate
osoz, beti da beharrezkoa
gauza hauek gogoraztea berriro
gertatu ez daitezen, baina orain
ere ikusten dugu nola errepre-
sioa badagoen baina beste
modu batean ematen da. Gai
hauen inguruan erreflexioa egi-
tea ondo egoten da beti.

Bi hizkuntzazko laburra da, zuk
itzultzaile lanak egiten dituzu
neurri batean?
Bai, poliziek gazteleraz hitz
egiten dute eta eroak euskaraz,
iparraldeko euskaraz, eta ni
erdian nago, beno ez dut asko
hitz egiten. Nire papera egitea

gogorra egin zitzaidan, polizia-
ren papera normalean oso defi-
nitua izaten da, polizia
indartsua. Baina kasu honetan
ahula da pertsonaia, beste poli-
ziek eta baita eroak domina-
tzen naute, asko landu genuen
papera barrurantz, asko nekatu
zitzaidan burua, kontzentratu
behar izatea, eszenak hainbeste
aldiz errepikatu behar izatea,
eroaren testuak oso zailak ziren
eta askotan errepikatu behar
izan genituen. Bitxikeria bezala
esan, nik afaria ematen diodala
eroari, entsalada ziztrin bat eta
txorizoa, eta poliziak urdurita-
sunagatik txorizoa jan egiten du
oso osorik. Eroak dominatzen
nau. Bukaeran sorpresa bat
dauka eta hori ez dut kontatu-
ko. Badaukat gogoa bukatuta
eta muntatuta ikusteko.

Non ikusi ahal izango dugu?
Haiek muntatu eta kurtso
bukaerako aurkeztu behar
zuten, nota ona opa diet. Dato-
rren urterako asmoa dute Eus-
kal Herrian zehar adibidez
Topaguneko zirkuituan eta
horrelakoetan aurkezteko. 

Arrakastatsua izango dela uste
duzu?
Ez dakit, nik ez dakit arrakasta-
tsua izango den, nik gustura
parte hartu dut eta hortik aurre-
ra... onena opa diet.

Desberdintasun handia dago
zuek egin dituzuen DVDen eta
labur honen artean? Gazteak
izanda ilusio handia izango
dute lana egiterako orduan.
Nik 44 urte dauzkat, 20 dara-
matzat lanean eta sekulako ilu-
sioa daukat, ilusioa da
bizitzaren motorra bai arlo pro-
fesionalean eta baita arlo priba-
tuan, inportantea da bizitzeko
eta lan egiteko, eta nik uste hori
norberaren esku dagoela, galdu
edo ez galdu... Nik behintzat,
ilusioa, lehenengo egunean
bezala sentitzen dut. Guk ilusio
handia daukagu, gaztea zare-
nean daukazu ilusioa, daukazu
indarra, freskotasuna... Guk
urteekin aje batzuk badauzkagu
baina aje horiek eta gaztetan
bezainbesteko indarrik ez edu-
kitzea ilusioarekin konpentsa-
tzen dugu. 

Zinemako aktore lanetan dotore
zabiltzala esaten dute...
Aupa Etxebesten ere parte hatu
nuen. Ilargiaren Sekretua graba-
tzen ari ginela pasaian, pailazoz
jantzita Telmo Esnal eta Asier
Altuna etorri zitzaizkidan "eh
Porrotx etorri hona!" Kafe hartu
genuen eta pelikulan parte har-
tzea proposatu zidaten baina
berez gu ez gaude aktoreek
dauzkaten book horietan. Akto-
reen sindikatuan gaude baina ez
dugu geure burua eskaintzen
hala ere mesede bat eskatzen
digutenean egiten dugu, Aupa
Etxebeste egin nuen, Deabru
Beltzak taldeak beste lan bat aur-
keztuko du udazkenean Txano-
gorritxuren inguruan eta Porrotx
bezela badaukat kolaborazio
bat. Egia esan taldearen filosofia
hori daukagu, elkarlana. Gure
ikuskizunetan lagun asko dauz-
kagu, jende askok kolaboratzen
du katalanak azken diskoan,
Eñaut Elorrieta, Labrit, Olatz
Korta, Su ta Garreko lagunak,
jende askok laguntzen dizu eta
zuk ahal duzunean ere lagun-
tzen duzu. Elkarlana da gure filo-
sofia eta horrelako enkarguak
jasotzen ditugunean gustura
erantzuten dugu, ahal baldin
badugu behintzat.

Orduan ez duzu zineman has-
teko asmorik?
Ez. Beno, gu pailazo taldean saio-
ak eskaintzen ditugu, gure bideo-
ak egiten ditugu, gure
erreportajeak DVDetan, azkene-
koan Txan Magoarekin, udazke-
nean aurkeztuko dugun
bideoklipa, ipuinak ere egin ditu-
gu, CD-Room bat, Familia Mila
Kolore, hezkuntza sailetik saria
jaso duena... ez ditugu beste eus-
karriak baztertzen, mundua alda-
tzen ari da teknologia berriak
agertzen ari dira, zinema mundua
eta beste esparru batzuk eta
horiek esperimentatu eta jorratu-
ko ditugu  baina beti pailazo
moduan. Gero gure bizitzan Joxe
Mari bezala edo Mertxe bezala
gure lanak denbora xahutzen du
eta ahal duguna eskaintzen dugu,
gehiago ere eskainiko genuke
baina beste saltsatan ere aritzen
gara eta ez daukagu denborarik
beste gauzatan sartzeko, eskatzen
badute ahal badugu lagunduko
dugu baina gure burua eskaini

beste proiektuetarako ez. Bakarrik
kolaboratzaile moduan.

Gu antzerkigintzan ikasita-
koak gara, kurtsoak egin ditugu
ikasi dugu eta hor gaude dau-
kaguna aportatzen baina gure
oinarria pailazogintza da, gure
taldea, eta horretan sentitzen
dugu emango ditugula gure
egunak hemen Euskal Herrian . 

Etorkizunerako proiekturik?
Oraintxe grabatu dugu Deabru
Beltzak taldearekin kolaborazioa,
antzerkia eta ikus-entzunezkoak
nahastu dituzte eta pailazo bezala
ikuskizuna prestatzen ari gara,
hurrengo diska irailaren bukaeran
grabatuko dugu. Hurrengo astean
hartzen ditugu oporrak baina
oporrak etxeko lanekin izango
dira, abestien letrak egin behar
ditugu, Maite Zaitut delakoa ere
Zarauzko hondartzan egin
genuen abuztu batean patata tor-
tila hondar artean jaten genbiltza-
la eta aurtengo uda ere horrela
pasako dugu. Apasionatu egiten
gaituen lana daukagu eta zaila da
deskonektatzen, etxean edo auto-
busean edo edozein tokitan beti
dago buruan, polita da hori baina
deskantsatzea beharrezkoa da.
Nik noizbait entzun diot baten
bati musika edo antzerkia egiten
dutela baina ordu libreetan zeren

bestela lan bezala hartu ezkero
betebehar batean bihurtzen da
eta horrela ez dela hainbeste dis-
frutatzen. Entzun izan ditut hala-
ko gauzak eta nik ez ditut
ulertzen. Nik lanarekin gozatu
egiten dut eta hau da gure lana,
honetaz bizi gara, gure pasioa da
eta nik nire seme alabei esaten
diet aukera baduzue ikasketak
egiteko egin ezazue gustuko
duzuen bat, egunero zazpi zortzi
ordu pasa behar dituzue lanean,
denbora asko da eta ondo pasa-
tzen baduzu suerte handia da.
Guk ondo pasatzen dugu gure
lanarekin eta jendeak ere ondo
pasatzen du gurekin.

Zer modu poliziaren paperean?
Entzunda daukat "gusturago egin-
go nuke faxistarena gorrien peli-
kula batean gorriarena faxisten
pelikula batean baino". Ez zait
axola poliziarena egitea helburua
argi badago. Ez nuke egingo
gudari baten papera helburua
baldin bada euskal herriko izaera
zapuztea, bestela problemarik
ez. Helburua garrantzitsua da
gure lanean, zertarako egiten

dugu lan? Bakoitzak galdetu
behar dio bere buruari zertarako
egiten duen lan. Antzerkigintza
ikasten hasten garenean eta gaz-
teak garenean mundua aldatu
nahi dugu, eta kriston ilusioak
dauzkazu, kriston indarra dena
eraldatzeko modukoa. Denbora-
rekin "pragmatikoago" bihurtzen
gara eta konturatzen gara aldake-
tak txikiak direnean ere inportan-
teak direla, baina beti mantendu
behar dela ilusioa, gauzak alda-
tzeko eta ahal dena aportatzeko.

Zuen lanean besteetan baino
errazagoa da hori, ez da?
Nire ustez hori edozeinek edo-
zein lanetan egin dezake, gure
lana oso esker onekoa da, asko
ikasi dugu eta horrek irakatsi
digu besteena baloratzen ere
tabernari baten lana, merkatari
batena, etxean lan egiten duen
batena, kale garbitzaile batena
edozein lan da duina eta edo-
zein lanetan egin dezakezu jen-
dea zoriontsu momentu
baterako bada ere. Edozein
lanetan aportatu dezakezu zer-
bait, gehiago edo gutxiago,

jende gehiagorentzat, jende
gutxiagorentzat baina denok
egin dezakegu, garrantzitsua
da esker onekoak izatea, guk
horretan asko ikasi  dugu,
eskertzea, pailazoetan senti-
menduak adierazten dira eta
oso garrantzitsuak dira. Nik
Porrotxi asko eman diot eta
Porrotxek niri  ere bai,  nik
Porrotxi nortasunaren zati
handi bat eman diot eta berak
niri jendeari sentimenduak
gehiago adierazten. Muxuak
ematen dituzunean eta piropo-
ak botatzen dituzunean jendea
pozik geratzen dela ikusten
duzu eta Porrotxek egiten
badu zergatik ezin dut nik
egin! Irribarre bat sortarazten
duzu askotan horrela, gu ezku-
tatzen gara edo ez gara hain
espresiboak izaten nahiz eta
barrutik sentimenduak badauz-
kagun beti izan omen gara
hotzak. Nik uste dut hori alda-
tzen badoala Euskal Herrian.
Gazteak ikusten ditut eta senti-
menduak geroz eta gehiago
adierazten dituzte, aurrera
pausoa da.•

“Ilusioa da bizitzaren motorra, nik
lehenengo egunean bezala sentitzen dut”

Asteko elkarrizketa

Looking for Mister X laburmetraia egin berri dute Txaber
Larreategi eta Josu Martinezek. Jose Mari Agirretxek
poliziaren papera egin du bertan eta aitzakiarekin berarekin
hitz egin dugu. Urteak dira Josu ezagutu zuela baina
ordudanik ez ziren berriro ere elkarrekin egon. Josuk

unibertsitateko proiektu finalean parte hartzeko deitu zion eta
Joxe Marik gustura baietz erantzun lanetik kanpo horrelako
gauzak egitea atsegin duelako. Bide batez bizitzaren bere
ikuspegia eman digu eta lana eta harremanak nolakoak izan
behar duten kontatu digu zoriontsu izateko.

Apasionatu
egiten

gaituen lana
daukagu eta zaila
da
deskonektatzen,
etxean edo
autobusean,
edozein tokitan
beti dago buruan,
polita da hori
baina
deskantsatzea
beharrezkoa da

“

Gustura ibili da laburmetraia grabatzen Joxe Mari Agirretxe.

Filmaren atsedenaldi batean brometan Joxe Mari Ander Lipusekin.

Porrotxek
jendeari

sentimenduak
adierazten
irakatsi dit,
muxuak ematen
dituzunean eta
piropoak botatzen
dituzunean
jendea pozik
geratzen da eta
Porrotxek egiten
badu zergatik ezin
dut neuk egin

“



kirola

Urte sasoi honetan lasarteo-
riatar askok hipodromora
hurbiltzeko joera izaten dute
zaldi lasterketak ikusteko.
Igandean bertan hasiko da
aurtengo denboraldia eta irai-
laren 7an amaituko da. Beraz,
udako igandetan hipodromora
joateko aukera izango dute
zaletuek.

Urtero legez, iritsi da zaldi
lasterketen garaia. Aurreko
asteburuan hipikako probak
ikusteko aukera izan zenuten
arren, asteburu honetan hasi-
ko da udako denboraldia
hipodromoan. Orotara,
hamabi jardunaldi izango
dira, ia guztiak igande arra-
tsaldetan, baina aste nagusitik
aurrera ostiraletan ere zaldi
lasterketak ikusteko aukera
izango duzue.

Antolakuntza pozik agertu
da parte hartze handia izango
baita aurtengo denboraldian.
“Aurten azken urtetako
marka gainditu dugu. Aurre
inskripzioan 171 zaldik eman
dute izena. Hipodromoko
pistak dituen baldintza eta
neurrien arabera, gehienez
18 zaldik parte hartu dezake-
te proba berean eta aurtengo
lasterketa askotan 18 zaldi
ikusi ahal izan dira proba
berdinean lehiatzen”. Aurre-
ko denboraldietan lasterketa
askotan sei zaldik besterik ez
ziren lehiatzen. Beraz, aurten

ikuskizuna bermatua dago.

Urrezko Kopa
Aurtengoa urte garrantzitsua
da Urrezko Kopak 40 urte
betetzen baiti tu. Urtero
bezala, abuztuaren 15ean,
aurten ostiralean, izango da.
Lasterketa honetan saritan
68.000 euro banatuko dituen
Urrezko Kopa izango da
jokoan eta iraupen-zaldi
onenek 2400 metrotako las-
terketa egin beharko dute.
Irabazleak 40.000 euro era-
mango ditu.

Gainera, hipodromoko
instalazioak sona handia
duen Defi Du Galop sari
frantsesa norgehiagokarako
aukeratu dute. Beraz, Urrez-
ko Kopan Europako zaldi
hoberenak ikusteko aukera
izango dute zaletuek.

Hipodromora hurbiltzeko

aukerarik ez duenak interne-
tez ikusi ditzake lasterketak,
sailkapenak eta gainerako
informazioa www.hipodro-
moa.com helbidean.

Norvegiako belarra
Hipodromo gehienetan hon-
darrezko pistak izaten dituzte
zaldi lasterketarako. Baina,
hemengoak bi aukera eskain-
tzen ditu, hondarra eta bela-
rra. "Aurten pista berdean
Norvegiako belar hazia erein
dugu", dio antolakuntzako
ordezkariak, "belar hau
aurrekoa baino lehenago
ereiten da eta hobeto sustrai-
tzen da, beraz udarako indar
gehiago du belar honek.
Pista baldintza ezin hobean
egongo da aurtengo denbo-
raldian".

Pista hobetzeaz gain, gai-
nontzeko instalazioak garbitu
eta margotu dituzte. Podiuma
ere berria jarriko dute.

Nagoreri omenaldia
Nagore Otaño amazona
gogoratuko dute igandeko
lasterketak hasi aurretik. Iaz,
Nagore La Chaparrita beho-
rraren gainean lehiatzen ari
zela istripuz hil zen hipodro-
moan. Kolpe latza hartu zuen
zaldi lasterketen munduan
dabiltzan orok. Omenaldi
moduan, Madrilgo Peña el
Pardoko zaletuek dirua bildu
dute eta Nagoreren busto bat
jarriko dute hipodromoko
sarrerako lorategian.•

Zaldi lasterketak
igandean hasiko dira

Nagore Otaño omenduko dute hipodromoan,
igandean, denboraldi berriari hasiera eman aurretik 

Irudian aurreko asteburuko saltoen lehiaketa.

Igandea 13

17:30ean

1. lasterketa, A galopar saria, 1.200 m.

18:05ean

2. lasterketa, Praileaitzen Lagunak saria, 1.600 m.

18:40ean

3. lasterketa, Graficas Lankorpe saria, 1.600 m.

19:15ean

4. lasterketa, Sayc Asesores saria, 2.000 m.

19:50ean

5. lasterketa, El Diario Vasco saria, 2.000m.

20:25ean

6. lasterketa, PMC saria, 2.000m.

Kiroletako agenda

❚ ZALDI LASTERKETAK ❚

Aurreko
asteburuan salto
lehiaketarekin
eman zitzaion
irailera arte
luzatuko den
zaldi
denboraldiari



Egunero
Erakusketa
EVA LIZARRAGA margolariaren
lanak egongo dira ikusgai hila-
bete osoan Jalgin, egun osoan.

Larunbata, 19
Musika
BREAKDANCE Saioa (Zarautze-
tik). Funk eta Hip Hop musi-
karekin. Jalgi kafe-antzokian,
22:30ean.

Igandea, 20
Azoka
SANTA ANAKO XXV. ARTISAU

AZOKA. Okendo plazan Sendo-
ki taldearen eskutik, 10:00-
14:00 eta 16:00-20:00.

Osteguna, 24
Jaialdia
NAZIOARTEKO FOLKLORE

JAIALDIAn aurten ere hainbat
herrialdetako taldeak etorriko
dira ikusleen gozamenerako.
Manuel Lekuona kulture-
txean, iluntzean.

Olitera irteera
Lasartearra elkarteak, irteera
antolatu du datorren uztailaren
31rako, San Inazio egunerako.
Aurten Oliteko Ochoa bode-
getara egingo dute irteera eta
herrian bertan dagoen jatetxe
batean bazkalduko dute. Parte
hartu nahi duenak elkartetik
pasa eta izen eman besterik ez
du uztailaren 25a arte.

Udal kiroldegiko
bazkideak
Udalaren kirol instalazioak
uztailetik abendura erabiltze-
ko asmoa duenak, urte erdiko
abonoa egiteko epea irekita
dagoela jakinarazi dute kirol-
degitik. Informazio gehiago
nahi izanez gero Udal Kirol
Zerbitzuetako bulegoetara jo
daiteke (943.376182).

Kiroldegiko udako
ordutegia
Udako ordutegia martxan
dago kirol instalazioetan, bai

Kiroldegian, bai Kirol
Gunean. Kiroldegia astelehe-
netik ostiralera 7:00etatik
12:00etara eta 17:00etatik
21:00etara egongo da irekita
eta larunbatetan, berriz,
9:00etatik 13:00etara. Igande-
tan itxi egingo dute. Bestetik,
kiroldegitik erabiltzaileeri
jakinarazten zaie Lasarte-
Oriako igerilekua uztailaren
25an eta 31ean, goizez, zaba-
lik egongo dela, goizeko
9:00etatik 13:00etara.

Kirol Gunea
Astelehenetik ostiralera 10eta-
tik 12:30era eta 17etatik
21etara, larunbatetan 9etatik
13etara, igandetan itxita. Uda-
laren Kirol Instalazioen erabil-
tzaileei, ondoko hau
gogoratzen diegu: Abonuak
Buruntzaldeako edozein Uda-
laren Kirol Instalazio, edozein
momentutan eralbitzeko bidea
ematen duela (gune bakoitzeko
arau eta egutegia errespetatuaz

Kiroldegia bi astez itxita
Lasarte-Oriako Udalaren Kirol-
Instalazioak abuztuaren 3tik
17ra bitartean (bi egunak
barne), itxita egongo dira, insta-
lazioen mantenimendua eta
garbiketa egiteko, instalazioak
martxan dauden bitartean egin-
kizun horiek ezin baitira egin.
Bestetik, Michelingo kirol gunea
uztailaren 31an itxita egongo
da. Kiroldegiko ordezkariek
jakinarazi dute, egun horietan
Kirol Instalazioko Abonatuek
beste Instalakuntza hauek era-
biltzeko aukera izango dutela:
Urnieta (943-008328) eta Her-
nani (943-552185).

Euskara ikasten aritu dire-
nek beka jasotzeko aukera
Udaleko euskarako zerbitzuak
jakinarazi du 2007-2008 ikas-
turtean euskara ikasten aritu
diren lasarteoriatarrek beka
jasotzeko aukera dutela.
Horretarako, interesatuek
subentzio-eskaerak Udaleko

Erregistro Orokorrean aurkez-
tu beharko dituzte, bulego-
orduen barruan eta ondoko
jarraibideen arabera.

Batetik, subentzio-eskaera
dagokion ikastaroa bukatu eta
hurrengo hamabost egunen
barruan aurkeztu beharko
dira.

Bestetik, eskaerarako eta
zinpeko deklaraziorako ere-
duak behar bezala beteta aur-
keztuko ditu, eta eskaerari
erantsi subentzioak jasotzeko
baldintzak akreditatzeko eska-
tutako agiriak.

Argibide gehiago nahi iza-
nez gero, euskarako zerbitzu-
ra jo daiteke edo 943 376184
telefono zenbakira deitu
dezakezue.•

agenda

Oharrak

Oharrak jartzeko:

Tel.: 943 366858
txintxarri@ttakun.com
Geltoki kalea 4, behea

Afrikako doinuak Jalgin
“DJUM DJUM AFRICA” izeneko proiektua izango dugu
ikusgai, bertan perkusio afrikarra (Djembeak, balafoia...),
baxua eta saxoa bezalako instrumentuak daudelarik.
Baionan bizi diren musikari Senegaldarrak osatzen dute
taldea.

GAUR, OSTIRALA 11N

22:30ETAN

JALGI KAFE-ANTZOKIAN

Parodiako aktore eta
parte-hartzaileei deialdia
Dagoeneko antolatzaileak
buru-belarri dabiltza Sana
Anako parodiaren antola-
ketan eta deialdia luzatu
nahi diete bertan parte
hartu nahi duten herritar
guztiei. Interesa dutenek
deitu dezatela 943 371448
telefonora edo Ttakunetik
pasa daitezela. Animatu
ondo pasatzera!

Liburutegiko ordutegia
Astelehenetik ostiralera, 10:00etatik 13:00etara eta 17:00etatik

21:00etara
Larunbatetan 09:30etik 13:00etara

Manuel Lekuona kulturetxea • Geltoki kalea 18 • Tel.: 943 376181

Zergatik ondo egin,
gaizki egin badaiteke?

Lasarteko jaiak gertu daudela
hainbat gertakizunei esker
dakigu, esate-baterako, eskola
adinean dauden gurasoen
agendarengatik: ikastolako
jaialdia, Erketzeko jaialdia,
Musika Eskolakoa, Sorgin
Dantzako entseguak eta ume
pilo bat danborradarako
entsaiatzen... Hain zuzen ere,
ohar hau haurrentzako dan-
borradari buruz da.

Lehenengo aldia da gure
alabek parte hartzen dutela eta
izena emateko epea noiz ireki-
tzen zen jakiteko arduratu gara,
prentsan oharrik ez baita ager-
tu. Inskribatu genituen momen-
tuan, beraien adinerako 15
plaza zeudela esan ziguten,
zozketa egin behar zutela eta
onartutakoen zerrenda helara-
ziko zutela... Zerrendan jartzen
zuen: “Ume guztiak onartuak”.

Bilera egin zen egunean
(bertan ez zuten esan jantziak
noiz jaso behar ziren, ezta
entsaio orokorrak noiz izango
ziren) gurasoei jakinarazi
zitzaien jantzi berriak zeudenez
30 plaza gehiago egongo zirela,
beraz izena emateko epea
zabaltzeko aukera zegoen,
horrela ume gehiagok parte
hartu zezaketen. Logikoa
denez, inork ere ez, ez zuen
eragozpenik jarri. Umeek euren
herriko festetan parte hartu
behar dute, hori da kontua.
Honaino dena ondo, baina
gure alabek, inskribatzeko
epean izena eman zutenak, ez
zirela jantzi berriarekin aterako,
baizik eta zaharrarekin jakin
genuen. Zergatik esaten dute

zozketa egingo zela eta gero
inskripzio ordena hartzen dute
irizpide bezala? Gaizki pentsa-
tzen badugu, erantzun desber-
dinak bururatzen zaizkigu.

Baina, ez da hemen buka-
tzen. Jantziak jaso behar ziren
egunean... hitzik gabe geratu
ginen. Zergatik ordu bat jartzen
dute jantziak banatzeko eta ordu
erdi lehenago banatzen hasten
dira... Orain bai, inskripzio orde-
na jarraitu gabe? Jakina, hitzor-
dura esandako orduan agertu
zirenentzako lau jantzi zikin eta
puskatuak gelditzen ziren, beste-
rik ez. Eta zer esanik ez, ez daki-
gu zein arrazoiengatik, abisatu
gabe geratu zirenak. Zergatik
entregatzen dituzte jantziak ziki-
nak eta urratuak? Agian, aurreko
urtean jantziak jasotzen dituzte-
nean ez dituzte begiratzen? Zer-
gatik esaten dute ezin direla
urtero garbitu? Ez da aurrekontu
faltagatik izango, ezta?... Horrela
balitz, gurasoei laguntza bat
eskatu diezaiekete jantziak tin-
dategira eramateko. Edozer
gauza jantziak behar bezala jaso
ditzagun eta ez jaso ditugun
moduan... Ez da estetika kontua,
higiene kontua baizik.

Akats guzti hauen ondo-
ren, antolakuntzak barkame-
na eskatzea espero genuen,
izan ere edozeinek sartu
dezake hanka. Baina ez zen
horrela izan, modu txarrean
eta tonu itsusian jaso geni-
tuen erantzunak.

Ikusiko dugu hurrengo San
Pedroetan gure alabek zer nahi
duten, planak aldatzea eta pai-
lazoak ikustera joatea ez litzai-
guke batere inportako.
ERREDAKZIOAN ITZULIA

Guraso batzuk

Eskutitzak

Irakasle izateaz gain, bertsozale,
idazle eta zutabegile ere bada
Rufino Iraola. Literatur sari
batzuk bereganatu ditu, Irun eta
Antonio Labaien esaterako eta
hainbat bertso paper sariketa ere
bai. Idatzitako bertsoen eta iritzi
artikuluen bildumak argitaratu
ditu. Orain, lanetik erretiratuta,
zaletasun hauek jorratzeko den-
bora gehiago izango du. 

Noiztik Lasarten
1986 etorri nintzen, hau herri
bihurtu zen urte hartan,
Zarauztik.

Beraz aurretik Zarautzen aritu
zinen irakasle
Bai eta lehenago 1983tik
Urretxun aritu nintzen euska-
raren irakaskuntzari dagokio-
nez. Lanean, lehenengo
mekaniko Zumarragako Orbe-
gozon, gero bulego lana Hal-
tzari fabrika batean Zaldibin
bertan eta CAFen ere lan egin
nuen bi urtez. 

Nolatan hasi zinen irakasle?
Euskararekin gaztetatik egon
naiz konprometitua. Bertso-
zalea naiz, bertsolaritzan oso
umetatik hezia eta euskararen
inguruan hasi nintzen lanean.
Kolegioan ere euskara zaleta-
suna sartu zitzaigun. 

Gustuko lana izan duzu?
Bai oso gustukoa. Hizkun-

tzak oro har gustatu zaizkit
eta euskara batez ere. Berro-
gei urterekin aritu nintzen
magisteritza ikasten, filologia
arloan.

Bukatu zenituen ikasketak?
Bai, 87an magisteritza. 

Orain lanetik erretiratu arren,
izango duzu beste lan edo
asmorik?
Nik badaukat beste afizio,
behar edo psikoterapia bat, ez
dakit zer izango den. Idazteko
zaletasun handia izan dut
betidanik. Hasi nintzen herri-
ko kronikak idazten gero
HABEko aldizkarian eta zuta-
beak egiten ere bai, DV,
Goierritarra, Txintxarri ...

Zer sentitzen zara idazle ala
irakasle...
Ez dakit. Bertsozale banaiz,
euskaltzale ere bai, politikoki
asignaziorik ez daukat, euskal-
duna sentitzen naiz, horrek
duen esanahi eta zabaltasun
guztiarekin. Idazle ala irakasle?
Irakasle sentitu naiz: lan asko
egin dugu irakasle guztiok gure
euskaltegian, gure curriculuma
lantzen eta proiektu bat aurrera
ateratzen. Idaztea ere gustatzen
zait. Denetatik, saltsero xama-
rra naiz. 

Narratiba idazten noiz hasi
zinen?
Nik uste bertsogintzatik hasi
nintzela narratiban eta zer zen
ere ondo ezagutzen ez nuela.

Ez dakit orain ere ondo ezagu-
tzen dudan. Badauzkat honela-
ko sentimendu batzuk, behar
batzuk eta horiek kanpora ate-
ratzea izan da, narratibaren
arau eta estilo, hertsi eta zehatz
horiek garbi jakin gabe. Auto-
didakta naiz eta etortzen zaida-
na botatzen dut. 

Telebistan iritzi emaile aritzen
zara, nola sortu zen hori?
Bai, Firin Faranen azken bost
urtetan. Behin deitu zidaten eta
joaten gara. Handikap handi
bat bada: hara joan eta askotan
topo egiten duzu gai politikoe-
kin. Nola heldu horri, astean
zehar ibili bazara irakasle,
beste gai batzuekin, burua
beste toki batean duzula. Bizi-
tzak berak erakusten duen neu-
rrian iritzia ematen dugu. 

Erosoago sentitzen zara zuta-
beak idazten?
Bai. Hori bakarkako lana. Gus-
tura ari naiz.

Ikusi dut bloga badaukazula...
Esperientzia bat izan zen. On
line bidez ikasleei klaseak
emateko, pentsatu genuen
blog-a jartzea. Badira ikasleak
egunero ez direnak etortzen,
etxean lan egiten dutenak eta
gauza asko daude nahi duenak
hartzeko.

Orain lana utziko duzunez, blo-
gari jaten emateko aukera
gehiago izango duzu noski...
Emango diot. Hor denetik sartu
dut, bertso zaharrak, baita eus-
kararen inguruan egindako lan
batzuek... orain adibidez orde-
narekin ari naiz, nola ordenatu
behar diren esaldiak euskaraz. 

Bertso paperak ere idatzi izan
dituzu...
Bai, orain ere idazten ditut
baina ez ditut inora bidaltzen.

Adinez aurrera goaz eta gainera
hogei bat sari edo badauzkat,
horietatik 12-15 lehen sariak.
Auspoan atera nuen liburu bat
bertso paper horiek bilduz. Ber-
tsolaritzaren historiari buruzko
liburua ere idatzi nuen. 

Epaile ere aritu zinen?
Epaile oso gustura aritu nin-
tzen, 1993an azkenengoz. 

Eta kantatu? 
Behin edo behin. Herri  arteko
batean Zaldibiaren izenean,
urte batean askotan. Bestela
lagunartean eta bai, baina
orain gutxiago, bertsoa dabilen
tokian ez naiz egoten eta.
Nafarroa aldera joaten naiz,
asteburuetan. Andrea hangoa
da eta. Nire kasa, bakarrik ari-
tzen naiz, isilean. 

Lasarte eta euskara. Zein iritzi
duzu?
Harridura pozgarria izan da
Lasarterena. Beste era batekoa
izango zela uste nuen. Nik ez
dut nabaritzen euskararen kon-
trako jarrerarik dagoenik. 
Zailtasun handiak dira dena
erdalduna den gizarte batean
euskara bultzatzeko eta euska-
raz egiteko. Baina egin dena
nik uste ondo egin dela, jendea
kontra jartzeko modurik gabe,
beti saiatu gara moderatuak
izaten. D eredua da nagusi eta
pozgarria da,.

Zaldibi eta Lasarteren artean
alde handia dago, ezta?
Ez dute antzik ere. Euskara
aldetik hasteko, ehuneko 95
gutxienez euskalduna da Zaldi-
bin. Lasarte aldiz herri erdaldu-
na da, asko euskaldundu bada
ere. Politikoki, han ezker aber-
tzaleak agintzen du, eta hemen
PSOE daukagu, beste punta-
koa, bi eredu oso ezberdinak
dira. •

“Lasarte-Orian ez dut euskararen
kontrako jarrerarik nabaritzen”

Rufino Iraola Udal Euskaltegiko irakaslea

Asteko elkarrizketa

����������	�
�
�����

�������������	
���������


��������������	����
�����������


��������������������

��������������	����
�����������


��������������������

Lasarte-Oria herri bihurtu zene-
tik ari da Rufino Iraola herriko
Udal Euskaltegian lanean, baina
aurtengo azaroan esango dio
agur. Lanean topatu dugu uztai-
lean etorkin talde bati klaseak
ematen. Irailera arte dauka
lana, urrian oporrak eta azaroan
erretiroa. 1945eko azaroan jaio
zen Zaldibin eta bertan bizi da.

Zailtasun handiak dira gizarte
erdaldun batean euskara bultzatzeko.
Baina egin dena ondo egin da.
“




